
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Мёрскі раён 

 

Мёрскі раён быў акупіраваны нямецка-фашысцкімі захопнікамі ў пачатку ліпеня 1941 года. 

За час акупацыі ў раёне былі закатаваны, расстраляны ці спалены жывымі 1902 чалавекі (па іншых 

звестках, да 3 тысяч чалавек), яўрэйскае насельніцтва Мёраў і навакольных вёсак было знішчана ў 

маі – чэрвені 1942 года. Карнікі спалілі на Мёршчыне 5 вёсак поўнасцю і 17 – часткова. 

З першых дзён акупацыі раёна пачалося антыфашысцкае супраціўленне. Падпольныя групы 

былі створаны ў Мёрах, вёсках Моцеўкі, Дзеверкі, Чэрасы, Картавыя, Татары, Пціцкія. На тэрыторыі 

раёна дзейнічалі Мёрскія падпольныя райкамы КП(б)Б (29.08.1943–02.07.1944) і ЛКСМБ 

(25.10.1943–02.07.1944). Барацьбу з фашыстамі вялі 1-я Антыфашысцкая , 4-я Беларуская , 16-я 

Смаленская, дыверсійная Беларуская імя У. І. Леніна, імя А. Ф. Данукалава, імя Г. К. Жукава, імя 

М. І. Калініна, імя С. М. Кароткіна, імя У. І. Леніна, імя К. К. Ракасоўскага, 1-я імя А. В. Суворава, 

імя ЦК КП(б)Б, «Кастрычнік» партызанскія брыгады. 

Мёрскі раён быў вызвалены 29 чэрвеня – 5 ліпеня 1944 года войскамі 6-й гвардзейскай арміі 

1-га Прыбалтыйскага фронту ў ходзе Полацкай наступальнай аперацыі. Мёры вызвалены 4 ліпеня 

1944 года. У вызваленні Мёраў прымалі ўдзел 18-ы, 22-і і 31-ы гвардзейскія стралковыя палкі 9-ай 

гвардзейскай стралковай дівізіі (камандзір гвардыі палкоўнік Якаў Якаўлевіч Вербаў) 2-га гвардзейскага 

стралковага корпуса ва ўзаемадзеянні з партызанамі брыгад «Кастрычнік» і імя Калініна. У баях на 

Мёршчыне таксама ўдзельнічалі 34-я гвардзейская асобная танкавая брыгада, 29-я, 71-я, 166-я і 

270-я стралковыя дывізіі. На Мёрскай зямлі Героямі Савецкага Саюза сталі М. А. Кузьмін, старшы 

лейтэнант, камандзір 1-ай роты 159-ай танкавай брыгады, які вызначыўся ў баях за Дзісну, і Віктар 

Аляксеевіч Бабічаў, камандзір гарматы 125-га асобнага знішчальнага процітанкавага артдывізіёна, 

які вызначыўся ў баі каля вёскі Тычкі, быў цяжка паранены, але не пакінуў поле бою. 

ВЫЗВАЛІЦЕЛІ 

 

У раённай кнізе «Памяць» адзначана, што «вызваленне на Міёршчыну прынеслі войскі 1-га 

Прыбалтыйскага фронту ў ходзе першага этапа аперацыі «Баграціён». У напрамку Дзісны наступалі 

часці 6-й гвардзейскай арміі, 154-я стралковая дывізія, 44-я мотастралковая брыгада і 159-я 

танкавая брыгада фронту». Аказваецца, гэтыя звесткі няпоўныя. 

У склад 6-й гвардзейскай арміі ўваходзіў 2-і гвардзейскі стралковы корпус, які наступаў у 

напрамку Міёр. Ён уключаў у сябе 9-ю, 46-ю і 90-ю гвардзейскія стралковыя дывізіі, 166-ю 

стралковую. Не ўсе гэтыя падраздзяленні нават названы сярод часцей, што вызвалялі тэрыторыю 

сучаснага Міёрскага раёна. Больш пашанцавала 166-ай стралковай Чырванасцяжнай дывізіі, якая з 

1 да 3 ліпеня 1944 года з баямі прайшла праз вёскі Стары і Новы Пагост, Барсучына, Пальчахі, 

Мацюкі, Масеўцы, Міснікі, Пад'ельцы, Кацілава, а потым рушыла ад Новага Пагоста на Ёды. 

У райваенкамаце захаваўся альбом са здымкамі каманднага складу 166-ай стралковай 

дывізіі. На першым з іх камандзір дывізіі Анісім Іларыёнавіч Светлякоў яшчэ ў званні палкоўніка 

разам з адным са сваіх афіцэраў. Менавіта ў час аперацыі «Баграціён», магчыма, пры праходжанні 

нашых мясцін, Анісіму Іларыёнавічу было прысвоена генеральскае званне. На другім здымку ён ужо 

з генеральскімі пагонамі абмяркоўвае планы будучых баявых дзеянняў са штабнымі афіцэрамі. 

На здымку, дзе сама больш ваеннаслужачых, – гэта партыйны актыў дывізіі, дзе менш – 

палітаддзел дывізіі. 

Праз шмат дзесяцігоддзяў, дзякуючы пошуку раённага ваеннага камісара Сяргея Іванавіча 

Жабёнка, мы можам пабачыць твары афіцэраў і камандзіраў часцей, якія вызвалялі нашу 

Міёршчыну. Дарэчы, архіўныя звесткі паведамляюць, што 166-я СД была другога фарміравання. 

